
“Vital Araban zehar” ekimenak uztaileko lehenengo asteburua animatuko du bederatzi herritan musika, antzerkia eta dantzaren eskutik 

• Emanaldiak ostiralean, larunbatean eta igandean izango dira Aramaion, Izarran, Eskuernagan, Bastidan, Lagranen, Araian, Orbison, Lantziegon eta Ondategin   

Vitoria-Gasteiz, 2026ko uztailak 2.- Udako hilabeteetan gure lurraldeko eta Trebiñuko herrietara kultura jarduerak eramateko Vital Fundazioaren “Vital Araban zehar” programak jarduera biziz ekingo dio uztailari. Ostiraletik igandera, Arabako bederatzi herritan -Aramaio, Izarra, Eskuernaga, Bastida, Lagran, Araia, Orbiso, Lantziego eta Ondategi- musika, antzerki eta dantza eskaintza zabala izango da.

Programazioa bihar hasiko da Aramaioko kaleetan, 20:00etan, Dirty Durum Brass Band taldearen eskutik. Talde horrek brass band tradizionalen kaleko energia berreskuratu du eta begirada garaikidearekin fusionatu du, soinu indartsua, jai-girokoa eta erritmoz betea sortzeko. Metaletan eta perkusioan oinarritutako instrumentazioa dute eta bere proposamenak New Orleanseko jazzaren, funkaren, soularen eta hiriko soinuen eraginak uztartzen ditu, emanaldi bakoitza esperientzia bizigarri eta parte-hartzaile bihur dadin. Ordu berean, Izarrako Ostuño parkean, Ellas bailan solas ikuskizunaz disfrutatzeko aukera izango da. Ikuskizun horretan, beren gurpil-aulki automatikoan dabiltzan aingerutxo zahar bik, bizi diren egoitzatik ihes egin ondoren, harriturik ibiliko dira kaleetatik. Itxura hauskorra duten arren, iristen diren lekuan bazterrak nahastuko dituzte eta ikusleen laguntza beharko dute. Antzezlana ametsak izaten jarraitzen duten adinekoei egindako omenaldia da, beti mundua konkistatzeko prest daudenei, bizitza trago luzeetan edaten duten horiei.

Halaber, 20:00etan, Ruta 21 taldeak Eskuernagako Gernikako Arbola plazan joko du. Cover talde honek 80ko eta 90eko hamarkadetako arrakasta ikonikoak omentzen ditu, eta garai horretako nostalgia eramaten du kontzertu bakoitzera. Bere errepertorioa klasikoetatik hasi, esaterako Queenen Bohemian Rhapsody, eta bitxi modernoetaraino iristen da, hala nola Coldplayren Viva la Vida. Eguna Bastidan amaituko da, 21:00etan Bakearen plazan, Iñigo Salinero euskal eszenako aktore eta umorista karismatikoenetakoaren eskutik. Telebistako hainbat arrakastetan egindako paperengatik ezaguna, esaterako Allí abajo eta Vaya Semanita, komiko gasteiztarrak show freskoa, garratza eta kostunbrista egiten du. Bere umore absurduak eta inprobisatzeko gaitasun harrigarriak etengabeko barre gaualdia eta publikoarekin erabateko konplizitatea bermatzen dute.

Larunbatean, “Vital Araban zehar” 13:30ean hasiko da, Araiako Intuxi auzoan, Turukutupa Konpainiaren eta haren Reziklantes lanaren eskutik. Birziklapen artistiko soinuduneko proiektua eta hondakinen kudeaketa sortzailearekin lotutako proposamen eszenikoak eta proiektu pedagogikoak dakartza. Eszenografietan nahiz soinu-tresnetan erabiltzen den material guztia hondakinetarako materialak birziklatzetik eta berrerabiltzetik sortu da. Arratsaldean, 18:30ean, Lagraneko udal kiroldegiak The Artichokes taldearen bisita izango du. Rock klasikoaren, jazzaren, bluesaren, funkaren eta hard rockaren artean dabilen taldea da, eta energia, aldakortasuna eta musikarien arteko interakzioa ezaugarri dituen soinua sortzen du. 

Geroago, Lantziegoko plazan (19:30ean) Lobo & Carmine taldearen proposamen musikala izango da. Bikote akustiko horrek countryan, folk amerikarrean eta mugako soinuetan oinarritutako errepertorioa du, begirada propio eta hurbiletik berrinterpretatuta. Abesti propioak eta bertsioak uztartzen ditu eta arreta berezia eskaintzen diete letrek kontatzen dituzten istorioei, hartara, estatubatuar eta mexikar sustraiko musikaren tradizioarekin bat egiten duen atmosfera sortzen dute. Radio Vinilo taldeak emango dio amaiera egunari, 20:00etan, Orbisoko plazan. Musika bertsioak egiten dituen banda horrek 80ko eta 90eko hamarkadetako pop eta rockaren arrakasta handiak berpizten ditu, hainbat artistaren klasiko nazional eta internazionalen bidez, esaterako Miguel Rios, Los Secretos, Hombres G, Barricada, Leño eta La Polla Records.

Dirty Durum Brass Band taldea berriz arituko da, “Vital Araban zehar” ekimenak iganderako programatu dituen ekitaldien artean. 13:00etan joko dute Ondategiko Bengolarra parkean. Ordu berean, Bastida izango da berriz ere agertokia, oraingoan, Orbela Aldai Dantza Taldeak euskal dantzak eskainiko ditu. 

“Vital Araban zehar” ekimenaren XXII. edizioak 103 kultura jarduera eramango ditu aurten Arabako sei kuadrillatako 49 udalerritako 68 herritara (Vitoria-Gasteiz izan ezik) eta Trebiñuko beste hirutara. Musika taldeen 55 kontzertu, 38 antzerki-emanaldi, 5 abesbatza-errezitaldi eta 5 dantza-erakustaldi izango dira ikusgai guztira, bertako artisten eskutik.

